1. atda zentzumen-si stemak

1.4. FORMAK HAUTEMATEA UKIMEN AKTIBOA ETA UKIMEN
PASIBOAREN BITARTEZ

Psikologia zientifikoa sortu zenetik, sistema somatikoa bigarren mailan
geratu da ikusmen-sistemaren aldean, ikusmen-sistemak objektuen forma edo
egiturari buruzko informazio aberatsa eskaintzen baitigu. Sistema somatikoari
buruzko ikerketa gutxi egin izan direnez, datuak biltzeko tresna eta prozedura
gutxi diseinatu dira, eta gertakari horrek ez du erraztu sistema somatikoaren
ezagutza. Baina, azken bi hamarkadetan, ikerlari anitzek ekin diote zentzumen
hori aztertzeari (Ballesteros, 1993, 1994, 2001; Ballesteros, Manga eta Reales,
1997, Ballesteros, Millar eta Reales, 1998; Klatzy eta Lederman, 1985; Millar,
1994, 1997, 1999, besteak beste), eta, autore horiei esker, gero eta ugariagoak
dira sistema somatikoari buruzko ekarpenak.

Sistema somatikoak gure gorputzetik kanpo zein gorputz barnean
gertatzen diren fenomenoei buruzko informazioa ematen du. Gainontzeko
zentzumen-sistemekin alderatuz gero, sistema somatikoak bi desberdintasun
nabarmen ditu: lehenik, sistema-somatikoaren hargailuak gorputz osoan daude,
alegia, ez dira organo zehatz batean kokatzen beste zentzumenetan gertatzen
den moduan; bigarrenik, sistema somatikoa sentikorra da objektuek
larruazalean eragiten duten presioarekiko, tenperaturarekiko, barne-organoen
egoerarekiko, artikulazio eta muskuluekiko, eta minarekiko; hau da , estimulu
anitzekiko da sentikorra.

Sistema somatikoa sistema konplexua da, eta, haren barnean dauden
azpi-sistemen bidez, funtzio anitz betetzen ditu: larruazalaren azpi-sistema,
presioaren eta bibrazioaren pertzepzioaz arduratzen da; azpi-sistema termikoa,
tenperaturaren pertzepzioaz; minaren azpi-sistema, mina hautemateaz; eta
azpi-sistema zinestesikoak gorputzaren posizio eta mugimenduari buruzko
informazioa eskaintzen du, artikulazioetako, muskuluetako eta tendoietako
hargailuetatik jasotako informazioaren bidez.

Zenbait ikerketek frogatu dute ukimen-sistema o0so eraginkorra dela
formak identifikatzeko (Klatzky, Lederman eta Metzger, 1985; Ballesteros,
Reales eta Manga, 1999; Reales eta Ballesteros, 1999). Subjektuei eskatuz
gero ukimenaren bidez hiru dimentsiotako objektuak identifikatzeko, subjektuek
berehala ezagutzen dituztela frogatu izan da, betiere objektu horien neurria
hatzamarrena baina askoz ere handiagoa ez bada eta objektuak arruntak
badira.

Ukimenaz zehatz hitz egiteko, bi ukimen-mota bereizi beharra dago:
aktiboa eta pasiboa. Goldstein-ek azpimarratu bezala (1988), bi kontzeptu
guztiz desberdinak dira ukitua izatea (objektu batek gu ukituta, larruazalean
esperimentatzen dugun sentsazioa) eta ukitzea (objektu baten ertz zein azalera
hauteman nahian eskuak mugitzea). Ukimen aktiboa, pasiboa baino
konplexuagoa da, informazioa jasotzen baitu ez bakarrik larruazalaren bidez,
baizik eta baita bide-zinestesikotik ere (eskuaren mugimenduak, tendoiak,
artikulazioak, e.a.).

Ukimen aktiboa o0so zehatza da hiru dimentsioetako objektuen
propietateak hautemateko (gogortasuna, egitura, tenperatura, neurria, forma,
e.a.) eta, beraz, objektuak identifikatzeko. Eta lehen esan dugun bezala, are eta
errazagoa izango du zeregina objektuak ezagunak bazaizkigu eta gure eskuak
baino askoz ere handiagoak ez badira. Objektuen simetrikotasunak ere
errazten du identifikazio-lana (Ballesteros eta lag., 1997); objektu asimetrikoak
hautematea, berriz, kosta egiten zaigu.

Klatzky-k eta Ledermanek (1987) objektuak ezagutzeko egiten ditugun
esku-mugimenduen sailkapen bat eratu zuten, zenbait subjektuk eskuak nola
mugitzen zituzten ordu luzez behatu ostean. Mugimendu horiek 4. taulan
agertzen dira:

4. taula: objektuen ezaugarriak hautemateko egiten ditugun esku-mugimenduak

Objektuaren ezaugarriak Eskuaren mugimenduak
Pisua Euskarririk gabe eutsi
Bolumena / Tamaina Ixtea, ertzak jarraitu
Forma Erabat itxi

Erdizka itxi.

Ertzei jarraitu
Neurria Ertzei jarraitu
Egitura Hatz-mamiekin igurtzi
Gogortasuna Presioa egin
Tenperatura Kontaktu estatikoa egin

Taxonomia horretan identifikaturiko mugimenduak hobeto ulertzeko,
mugimendu bakoitzaren deskribapen labur bat erantsi dugu honako lerro
hauetan:

a) Euskarririk gabe eutsi: objektu batek zer pisu duen jakin nahi denean
egiten da. Eskua luzaturik, gorantz eta beranzko mugimendu txikiak egiten dira,
betiere eskua itxi gabe.

b) Itxi: objektu batek zer forma eta bolumen duen jakin nahi denean
egiten da. Eskuak objektuaren formara egokitzen ahalegintzen da subjektua,
objektua eskuen artean hartuaz eta ahalik eta azalera handiena ukituz.

c) Objektuaren ertzei jarrraitu: objektuak zer forma duen jakin nahi
denean egiten da. Horretarako behatzak leuntasunez pasatzen dira objektuaren
ertzetatik. Zati baten azterketa amaitzean, eskua geratu egiten da, eta
norabidea aldatzen du, objektuaren beste aurpegi edo zati bat aztertzeko.

d) Hatz-mamiarekin igurtzi: objektu batek zer egitura duen jakiteko egiten
da; hau da, aztertu beharreko azalera igurtzi egiten da hatz-mamiekin.

e) Presioa egin: objektu baten gogortasuna zenbaterainokoa den jakin
nahi denean egiten da. Objektua hartu eta behatzarekin presioa egiten da.

f) Kontaktu estatikoa egin: objektu batek zer tenperatura duen jakiteko
egiten da. Eskua objektuaren gainean jartzen da, eskua objektuaren formara
egokitzeko ahaleginik egin gabe.

Laburbilduz, ikusmen-sistemaren bidez ez bezala, denbora-tarte bat
behar dugu objektuak ukimenaren bidez identifikatzeko; izan ere, ukimenaren
bidez, esku-mugimendu anitz egin behar ditugu.

Sistema somatikoaren sentikortasuna galdu egiten da adinean aurrera
goazen heinean (Stevens eta Paterson, 1995). Hala, 20 urtetik 80 urte bitarteko
adin-tartean, objektuak identifikatzeko dugun gaitasunaren %10 galtzen dugu.
Sentikortasunaren galera hori batez ere gorputzaren ertzetan gertatzen da
(hatz-mamiak, adibidez), eta ez hainbeste beste aldeetan (besoak, adibidez).

Sistema somatikoa 0so sistema eraginkorra da, eta guk uste baino
garrantzitsuagoa. Pentsatu besterik ez dugu zeinen garrantzitsua den haur
batentzat amak ukitzea hurbiltasuna eta afektua adierazteko, edo zeinen
garrantzitsua den gure bizi iraupenerako beroegia dagoen objektu batetik
berehala eskua kentzea. Garuneko zauriak direla eta, astereoagnosia edo
ukimenaren agnosia duten pertsonek ezin dute ukitzen duten objektua
identifikatu ez eta laztanik sentitu ere.

1.4.1. Praktikaren helburuak

Praktika honen helburu nagusia da frogatzea sistema somatikoa
ikusmen-sistema bezain zehatza izan daitekeela objektuak identifikatzeko;
horrekin batera, ukimen aktiboa eta pasiboa bereizten ikasiko dugu.

1.4.2. Metodoa
1.4.2.1. Subjektuak

Praktika hau egiteko, 10 bat ikasle beharko ditugu: esperimentugile bat,
laguntzaile bat, eta 8 subjektu.

1.4.2.2. Tresnak

Bi eskuen artean itxi daitezkeen 14 bat objektu aukeratuko ditugu,
adibidez: sardexka bat, itsas maskor bat, laranja bat, bizpahiru intxaur, teniseko
pilota bat, izotz koxkor bat, pinaburu bat, hautsontzi bat, lorontzi bat, liburu bat,
argazki bat, pila bat, prismatikoak, esponja bat, e.a. Objektu horietako batzuk
arruntak izango dira, egunero esku artean erabiltzen ditugunak, eta beste
zenbait, berriz, ez hain arruntak, hala objektu horiek identifikatzen subjektuak
pasatzen duen denbora neurtu eta konparatu ahal izango baitugu.

Objektu horiez gain, zapiak beharko ditugu, subjektuei begiak estaltzeko,
eta baita kronometro bat ere, erantzun bitarteko denbora neurtzeko.

Hala nahi izanez gero, proba-saioak bideokamera bidez grabatu litezke,

behin praktika amaitu ondoren lasaiago eta zehatzago aztertzeko eskuen
mugimenduak.

1.4.2.3. Prozedura

Oso handia ez den gela batean, mahai bat eta aulki batzuk prestatuko
ditugu. Esperimentugileak eta haren laguntzaileak praktikaren xedea zein den
azalduko diete labur-labur subjektu guztiei. Ondoren, subjektu guztiak gelatik
kanpo irtengo dira, eta esperimentugilearen laguntzaileak banan-banan deituko
die gelara sartuz joan daitezen.

Gelara sartu bezain laster, mahaian eserarazi eta begiak zapiaren bidez
estaltzeko eskatuko zaio subjektuari. Gero, esperimentugileak honako argibide
haua emango dio: “Objektu batzuen bidez ukituko zaitut esku-muturrean. Zure
zeregina izango da objektu horiek identifikatzea”. Proba horren bitartez ukimen
pasiboa aztertuko da.

Laguntzaileak idatziz jasoko ditu subjektuaren erantzunak eta, halaber,
zer mugimendu egin dituen eta zenbat denbora behar izan duen erabakitzeko.
Hori guztia egin ondoren, ukimen pasiboaren saioa amaitutzat emango da.

Ukimen aktiboaren saiorako, esperimentugileak honako argibidea
emango dio subjektuari: “Mahai gainean zenbait objektu utziko ditut eta zure
zeregina izango da objektu horiek eskuen bidez aztertu eta identifikatzea”.
Laguntzaileak, bitartean, subjektuaren erantzuna, erantzuna eman bitarteko
denbora eta Klatzky-ek eta Lederman-ek (1987) proposaturiko eskuen eta
hatzen mugimenduak erregistratzen jardungo du.

24



1. atda zentzumen-si stemak

Eranskina 5

5.taula: ukimen pasiboaren proba-saiorako erregistro-taula

Mugimendua

Objektua Erantzuna Denbora 112 31als5 617

Nk wWIN =

6.taula: ukimen aktiboaren proba-saiorako erregistro-taula

Mugimendua

Objektua Erantzuna Denbora 1 > 3 4 5 3 7

N|@|a|r|w|d =

Laguntzailearen lana errazteko asmoz, Klatzky-ek eta Lederman-ek (1987)
proposaturiko mugimendu bakoitzari zenbaki bana eman diogu:

Euskarririk gabe mantendu
Erabat itxi

Erdizka itxi

Ertzei jarraitu
Hatz-mamiekin igurtzia
Presioa egin

Kontaktu estatikoa egin

~No oA WN R

Behin praktika amaitu ondoren, ondorio interesgarriak atera litezke
datuak aztertuta: subjektuak zenbateraino izan diren zehatzak objektuak
identifikatzerakoan; zenbat denbora eman duten objektu arruntak eta ez hain
arruntak identifikatzen, Klatzky-ren eta Lederman-en (1987) sailkapenean
oinarrituta, zein mugimendu egin duten gehiagotan; zer alde dauden ukimen
aktiboa eta pasiboaren artean, e.a.

